
 

БЕЛЕШКИ НА АМБАСАДОРОТ ФИЛИП РИКЕР 
 

Министер Димовски, сопственици на агро-бизниси, дами и господа, добро утро! 

Убаво е да се биде денес овде, по повод одбележувањето на успесите на овие 

важни проекти.  Пред скоро две години, повеќето од вас бевте овде, во оваа иста 

просторија кога ги потпишувавте договорите за грантови со АгБиз Програмата 

на УСАИД, со цел започнување на имплементацијата на вашите проекти за 

деловен развој.  

Неодамна, имав прекрасна можност да ги посетам некои од вашите бизниси и да 

видам како се спроведуваат овие АгБиз проекти. Бев импресиониран од она што 

го видов и вкусив:  модерни преработувачки компании, опремени со современи 

машини за ефикасно производство, високо квалитетен „ајвар“, „лутеница“ и 

моето омилено вино „Вранец“.  

Македонскиот земјоделски сектор, кој генерира скоро 16% од БДП во земјава и 

вработува 25% од населението, сѐ уште има доволно простор за развој и 

освојување на пазари надвор од Македонија и регионот. 

Препознавајќи го овој потенцијал, американскиот народ, преку АгБиз 

програмата обезбеди значителна помош со цел да го поддржи агро-бизнисот во 

Македонија.  Од 2007 година наваму, ние им помогнавме на 180 агро-бизниси 

да го зголемат својот капацитет и да станат поконкурентни на регионалните и 

светските пазари.  

Во изминативе три години, АгБиз обезбеди  широка палета на активности за 

помош на македонски агро-бизниси за да можат истите да се натпреваруваат на 

поголеми пазари.  Тука спаѓаат следниве: техничка помош, пристап до 

финансиски средства, влез на нови пазари и активности за зголемување на 

уделот на пазарите; подобрени  врски меѓу производителите, преработувачите и 

продавачите; работилници, конференции, саеми и студиски посети.  

АгБиз подготви профили на ланци на вредности   така што компаниите кои 

работат во определен ланец можат подобро да ги разберат барањата на пазарот 

на тој ланец . Тие обезбедуваат пошироки информации за пазарите , основаа 

асоцијации на производители и трговци и доделија дваесет  грантови за ширење 

на бизнисот.  

Во текот на изминатата година и пол, тимот на АгБиз тесно соработуваше со 

клиентите на АгБиз за успешно имплементирање на проектите кои ја зголемија 

конкурентноста на овие компании на извозните пазари.   

За осумнаесет месеци, вие кои ги потпишавте овие договори за грантови, се 

соочивте со бројни предизвици во текот на исполнувањето на вашите бизнис 

планови.А некои од вас беа многу успешни во надминувањето на глобалната 

економска криза.  

Многу ми е мило што гледам дека благодарение на придонесот на 

американската влада преку грантови во вредност од половина милион долари за 

овие проекти за ширење на бизнисот, вие остваривте извоз од $28.5 милиони 



 

долари во 2009 година и беа стимулирани дополнителни $7.6 милиони долари 

инвестиции од приватниот сектор .  

Исто така сакам да истакнам дека вашите проекти обезбедија дополнителен 

приход за повеќе од 10,000 македонски домаќинства. 

Вашата посветеност за подобрување на агро-бизнисот во Македонија е 

очигледна. Со вашите значајни производствени капацитети, вие имате можност 

да придонесете за економскиот развој на Македонија.  

Меѓутоа, вие и понатаму ќе се соочувате со препреки во однос на вашето 

ширење на други пазари.  

Членството во СТО ги зголеми можностите за извозна експанзија, но исто така 

ја поттикнува и конкуренцијата од увезените производи. Овие предизвици ќе 

станат уште поголеми со имплементирањето на Договорите за слободна 

трговија со соседните земји и ЕУ.  

Заради тоа, вие треба да продолжите агресивно да развивате производи кои 

имаат добар потенцијал за извоз. 

Фактот што придонесовте со преку $8.5 милиони долари, или 86% од вкупната 

вредност во висина од 9 милиони долари за проектите и активностите за 

експанзија претставува потврда за вашата определба да ги градите вашите 

бизниси и генерално да го подобрувате економскиот развој на Македонија. 

Јас силно ве охрабрувам да продолжите со ваквите иницијативи, кои ќе ги 

зголемат шансите на вашите бизниси за успех, истовремено зајакнувајќи ја 

домашната економија и помагајќи ѝ да стане поконкурентна на глобално ниво. 

Би сакал да ја искористам оваа прилика да им се заблагодарам на г-ѓа  Ели 

Танаскова и на г-ѓа Ели Јосифовска, од МТВ, за нивната соработка со 

Амбасадата и АгБиз проектот при продуцирањето и емитувањето на 

промотивните индивидуални видео материјали  „Вината на Македонија“  Ова 

претставува одличен пример за тоа како македонските компании можат 

дополнително да ги промовираат своите производи насекаде низ светот.  

Исто така сакам да ви честитам вам, соработници на АгБиз проектот за 

експанзија на бизнисот, за вашата посветеност и макотрпна работа за да станете 

поконкурентни, што пак ќе помогне да се обезбеди подобри иднина за вашите 

бизниси, вашите вработени и за македонските граѓани.  Ви благодарам! 

 


